
ABSTRACT

This qualitative research analyses requirements on the
development of Shariah contract based core banking system under
Islamic finance legal framework in Malaysia. It is recorded not
less than 500 initiatives to develop Islamic core banking system
have been implemented globally. However, its development
and previous studies related to it were focussed on operational
requirements and system design. The attention on Shariah contract
requirements which is the parameter in Islamic core banking

system and its capability on achieving objectives of Shariah is
still lacking. Apart from banking institutions’ reluctancy to try
Islamic core banking system which its functionalities are yet to
be proven, the studies on the development of core banking system
under Malaysia s Islamic finance legal framework is still limited
that lead to Shariah compliance aspect being seen as irrelevant if
it involves technology in nowadays digital banking era. Therefore,
the objectives of this research are to identify suitable methodology
for its development in Malaysia, to examine existing practices on
its development, to analyses its capability in achieving objective
of Shariah in Islamic banking, and to evaluate the prospect of
its integration with Shariah contract requirements, blockchain
technology and smart contract. The discussion in this article is
fully based on library research and analysed via thematic content
analysis. This article found that the previous studies have yet to
examine methodology of its development under Islamic Financial
Services Act 2013, current practices on its development, its
capability as means to achieve objective of Shariah in Islamic
banking, and its capability from Shariah compliance aspect aside
from sustaining or enhancing its basic capability as one of the
Islamic banking technologies in Malaysia.

Keywords: Core banking system; objective of Shariah, Islamic
banking, Islamic Financial Service Act 2013, Shariah contract.

PENDAHULUAN

Terdapat lebih daripada 75 sistem teras perbankan yang dikenali secara global
pada masa kini termasuk sebilangan kecil yang menyediakan kefungsian
perbankan Islam secara menyeluruh (Chetan Parekh, 2015). Malah, pasaran
sistem informasi perbankan Islam merekodkan lebih daripada 25 vendor yang
menawarkan hampir 50 sistem teras perbankan Islam yang mempunyai saiz
dan fungsi yang berbeza (InfrasoftTech, t.t.). Daripada jumlah sistem teras
perbankan tersebut, tidak kurang daripada 500 inisiatif untuk membangunkan
sistem teras perbankan Islam di seluruh dunia telah dilaksanakan (Bank Nizwa,
2014). Inisiatif tersebut menunjukkan vendor-vendor sistem teras perbankan
telah membangunkan sistem teras perbankan Islam berdasarkan kajian mereka
tersendiri.

Namun, pembangunan sistem teras perbankan Islam dan kajian-kajian
terdahulu berkaitan dengannya lebih terarah kepada keperluan-keperluan
operasi dan rekaan sistem. Keperluan-keperluan kontrak Syariah yang menjadi

parameter dalam sistem teras perbankan Islam serta kemampuannya untuk
mencapai objektif Syariah masih kurang diberi perhatian. Selain keengganan
institusi perbankan untuk mencuba sistem teras perbankan Islam yang belum
terbukti kefungsiannya, kajian berkaitan pembangunan sistem teras perbankan
dari perspektif undang-undang kewangan Islam di Malaysia juga masih terhad
sehinggakan aspek pematuhan Syariah dilihat kurang relevan apabila dikaitkan
dengan teknologi dalam era perbankan digital masa kini. Justeru, kajian
ini dibuat bagi mengisi kekurangan tersebut sekaligus memberi informasi
berkaitan amalan pembangunan sistem teras perbankan Islam sedia ada serta
keperluan pembangunan sistem teras perbankan berasaskan kontrak Syariah
di Malaysia dari sudut integrasi keperluan-keperluan Syariah dan teknologi
kewangan terkini yang mampu memperkemaskan kefungsiannya.

Tinjauan kajian terdahulu akan menjelaskan kerangka kajian artikel ini
secara keseluruhan dan membuat perbandingan serta mengenal pasti trend dan
dapatan kajian terdahulu yang berkaitan. Ulasan kajian-kajian terdahulu disusun
mengikut empat tema iaitu; 1) sistem teras perbankan, 2) kontrak Syariah,
3) etika-perundangan Islam, dan 4) teknologi blok rantai dan kontrak pintar.
Tema-tema ini dipilih berdasarkan subjek kajian ini iaitu berkaitan keperluan
yang perlu diikuti untuk membangunkan sistem teras perbankan berasaskan
kontrak Syariah yang selari dengan prinsip pematuhan Syariah di bawah
undang-undang kewangan Islam di Malaysia serta kefungsiannya mampu
berperanan secara efektif untuk mencapai objektif Syariah dalam perbankan
Islam melalui integrasi keperluan kontrak Syariah dan teknologi kewangan
terkini. Keempat-empat tema ini memberikan gambaran keseluruhan kajian-
kajian terdahulu yang relevan dengan kajian artikel ini seterusnya menentukan
hala tuju dan perspektif baru kajian artikel ini.

SISTEM TERAS PERBANKAN

Halimah B.Z. etal. (2010; 2008) telah menjalankan kajian pembangunan sistem
teras perbankan menggunakan parameter prinsip Syariah. Kajian tersebut
menjelaskan pembangunan sistem teras perbankan yang holistik yang mampu
menjalankan kefungsian ke atas produk perbankan deposit dan pembiayaan
berdasarkan prinsip-prinsip Syariah. Sistem teras perbankan yang dibangunkan
secara kolaborasi antara Universiti Kebangsaan Malaysia dan Fuziq Software
Sdn Bhd melalui geran dana ftechno (techno fund) oleh Kementerian Sains,
Teknologi dan Inovasi, Malaysia itu dinamakan sebagai Holistic Islamic
Banking System (“HiCORE”). HICORE dibangunkan untuk menyahut aspirasi
sistem perbankan bebas faedah (interest free banking system) kerana pengkaji
terdahulu berpandangan bahawa sistem teras perbankan sedia ada mempunyai

banyak limitasi sehingga sukar untuk menghasilkan produk perbankan baharu
serta tidak kesemua sistem teras perbankan sedia ada dibangunkan berasaskan
parameter prinsip Syariah. Permasalahan tersebut akhirnya membuatkan
sistem teras perbankan sedia ada tidak dapat memenuhi jangkaan pengguna
iaitu institusi perbankan Islam. Kajian tersebut memfokuskan terhadap
spesifikasi keperluan sistem (system requirement specifications (“SRS”)) dan
spesifikasi rekaan sistem (system design specifications (“SDS”)).

Pembangunan HiCORE dilaksanakan secara modular atau Service-Oriented
Architecture (“SOA”) untuk memudahkan integrasinya dengan sistem teras
perbankan sedia ada di institusi perbankan di Malaysia dan juga global. Lima
metodologi kajian tersebut digunakan iaitu menghasilkan sorotan literatur
yang komprehensif, menentukan SRS dan SDS, membentuk rekaan SOA
yang ringkas, menghasilkan parameter dan memperkemas kefungsian untuk
menghubungkan HiCORE dengan sistem teras perbankan legasi. Penghasilan
parameter dalam HiCORE adalah berpandukan prinsip-prinsip Syariah yang
diambil dari rujukan muktabar seperti al-Quran, hadis dan perbezaan pandangan
mazhab berkaitan kontrak Syariah. Kajian tersebut merupakan antara kajian
terawal yang mengkaji metodologi pembangunan sistem teras perbankan
dengan mengambil kira industri perbankan di Malaysia. Namun, kajian
tersebut tidak menjelaskan dengan lebih lanjut berkaitan perincian parameter
yang diaplikasi dalam HiCORE, malah penjelasan tentang bagaimana sumber
rujukan parameter tersebut dikumpul dan dianalisis juga disebut secara umum
tanpa justifikasi yang lengkap. Oleh kerana kajian tersebut dijalankan sebelum
penggubalan Akta Perkhidmatan Kewangan Islam 2013, maka rujukan akta
yang dibuat adalah berdasarkan undang-undang yang telah dimansuhkan
seperti Akta Bank Islam 1983 (Akta 276) dan Akta Bank dan Institusi-Institusi
Kewangan 1989 (Akta 372). Ujian penerimaan pengguna turut dijalankan
melibatkan 15 responden dari kalangan pegawai institusi-institusi perbankan
Islam di Malaysia. Salah satu kelemahan yang disebutkan oleh responden
tersebut adalah HICORE masih mempunyai terminologi yang tidak tepat
dengan produk perbankan Islam.

Selain itu, kajian-kajian terdahulu berkaitan sistem teras perbankan telah
menyentuh beberapa aspek antaranya seperti pembangunan sistem teras
perbankan (Bank Nizwa, 2014; Zahra Ebadi, 2007; “Islamic Banking System”,
2011; Halimah B.Z. et al., 2010; Rong Liu et al., 2009; Ari Yanuar Ridwan
dan Ismir Kamili, 2015), kesan pembangunan sistem teras perbankan terhadap
institusi perbankan (Mansour Dehghan et al., 2015) dan pasaran sistem teras
perbankan (Don Free, 2010) yang merekodkan tidak kurang daripada 500
inisiatif untuk membangunkan sistem teras perbankan Islam di seluruh dunia
(Bank Nizwa, 2014: 109). Laporan yang disediakan oleh Bank Nizwa dan

hasil dapatan kajian ke atas HICORE oleh Halimah B. Z. et al. (2008) telah
menunjukkan institusi perbankan lebih selesa dengan sistem teras perbankan
sedia ada, walaupun tujuan pembangunan sistem teras perbankan Islam dan
HiCORE adalah sebagai satu penyelesaian kepada masalah yang timbul
daripada sistem teras perbankan Islam sedia ada.

Pembangunan sistem teras perbankan telah dijelaskan melalui metodologi
yang digagaskan oleh Rong Liu et al. (2009) dan Zahra Ebadi (2007). Rong
Liu et al. (2009) mencadangkan metodologi modifikasi digunakan untuk
membaikpulih sistem teras perbankan sedia ada. Manakala Zahra Ebadi
(2007) pula mencadangkan metodologi pembangunan satu sistem yang
dikenali Advance Banking System yang menjadikan sistem teras perbankan
sebagai sebahagian daripada modul sistem tersebut. Kedua-duanya memberi
penekanan terhadap aspek teknikal pembangunan sistem teras perbankan tanpa
huraian berkenaan kandungan dan parameter sistem tersebut. Kandungan
dan parameter sistem teras perbankan Islam dikupas secara ringkas dalam
laporan Global Islamic Finance Report (GIFR) dengan perincian terhadap
keperluan institusi perbankan Islam (selain perincian terhadap keperluan
Syariah) dan pengalaman yang telah dilalui vendor dalam membangunkan
atau memodifikasi sistem teras perbankan Islam. Sama seperti yang dijelaskan
oleh Ari Yanuar Ridwan dan Ismir Kamili (2015: 537), suatu sistem teras
perbankan Islam perlu mempunyai kemampuan untuk merangkum kesemua
aktiviti perniagaan perbankan, menyediakan pengalaman yang konsisten
kepada pelanggan bank, menyediakan akses kepada bank untuk melihat
transaksi perbankan dan akses kepada pelanggan untuk melihat produk dan
perkhidmatan, membekal informasi berkaitan laporan dan pengurusan risiko,
mempunyai enjin pengagihan keuntungan beserta kemampuan menjalankan
senario kebarangkalian sebelum pengagihan dilaksanakan, dan mematuhi
undang-undang Syariah serta standard perakaunan.

Data-data yang direkodkan daripada Don Free (2010) dan Robert Hunt!
menunjukkan inisiatif pembangunan sistem teras perbankan Islam tidak akan
menemui titik penamat dan akan terus berkembang. Apa sahaja teknologi yang
dibangunkan yang berkaitan dengan industri perbankan Islam seharusnya
melihat kepada perbahasan figh mud 'malat dan undang-undang setempat.
Ini membolehkan sistem teknologi yang dibangunkan dapat digunakan
berdasarkan ekosistem perundangan di sesebuah negara sama seperti yang
dicadangkan Mohd Zabiedy Mohd Sulaiman et al. (2016). Mohammed Bashir

' Robert Hunt, “Islamic Banking: Core Vendors Fill Growing Demand for Shari’ah-
Compliant Banking”, laman sesawang Oracle.com, diakses pada 10 Julai 2017,
http://www.oracle.com/us/corporate/046963.pdf

303



Journal of Shariah Law Research (JSLR)

Ribadu dan Wan Nurhayati Wan Ab. Rahman (2016) menjelaskan suatu
teknologi boleh dianggap sebagai patuh Syariah jika mematuhi undang-undang
kontrak Islam dan larangan yang digariskan dalam kontrak Syariah. Ini kerana
teknologi yang mempunyai parameter patuh Syariah dapat mempengaruhi
perkembangan industri perbankan Islam khususnya dalam kalangan pengguna
Muslim (Muhd Rosydi Muhammad dan Marjan Muhammad, 2013).

Kajian ini optimis sistem teras perbankan berasaskan kontrak Syariah
boleh dibangunkan berlandaskan keperluan undang-undang kewangan
Islam di Malaysia walaupun terdapat kekurangan kajian empirikal tentang
metodologi pembangunan sistem teras perbankan Islam di Malaysia. Malah
kajian terdahulu yang menyentuh aspek pembangunan sistem teras perbankan
Islam di Malaysia seperti HICORE menggunakan undang-undang yang telah
dimansuhkan oleh Akta Perkhidmatan Kewangan Islam 2013 sebagai rujukan.
Sudah tentu institusi perbankan Islam semasa artikel ini ditulis tertakluk di
bawah Akta Perkhidmatan Kewangan Islam 2013.

Terdapat ruang yang jelas dalam industri perbankan Islam di Malaysia
sebelum dan selepas tahun 2013. Sebagai bukti, seksyen 28(1), Akta yang sama
memperuntukkan bahawa institusi perbankan tersebut hendaklah pada setiap
masa memastikan bahawa matlamat dan pengendaliannya, perniagaannya, hal
ehwalnya dan aktivitinya adalah patuh Syariah. Seksyen 28 dibaca bersama
seksyen 29, Akta yang sama, akan membawa kepada kewajipan institusi
perbankan tersebut untuk mematuhi polisi dokumen kontrak Syariah yang
dikeluarkan oleh Bank Negara Malaysia. Peruntukan sebegini tidak wujud
dalam undang-undang terdahulu sebelum tahun 2013 yang telah dimansuhkan.
Kajian ini melihat terdapat keperluan untuk mengenal pasti metodologi
pembangunan yang sesuai dengan prinsip pematuhan Syariah sebagaimana
digariskan oleh Akta Perkhidmatan Kewangan Islam 2013.

KONTRAK SYARIAH

Sebagaimana telah dijelaskan tentang kajian terdahulu berkaitan HiCORE,
kajian tersebut merupakan antara kajian terawal yang mengkaji pembangunan
sistem teras perbankan dengan mengambil kira parameter berasaskan kontrak-
kontrak Syariah yang diterima pakai dalam produk perbankan deposit
dan pembiayaan. Antara kontrak-kontrak Syariah yang dinyatakan adalah
seperti wadi’ah yad damanah, mudarabah, qard, murabahah, tawarrug,
musharakah, ijarah dan pelbagai lagi. Malah HICORE dibangunkan untuk
membolehkan penghasilan produk perbankan berasaskan kontrak Syariah
yang dapat dipadankan dengan lebih dari satu kontrak Syariah serta mampu

mempercepatkan penghasilan produk baharu kurang dari 6 bulan berbanding
tempoh yang diambil institusi perbankan sebelum ini. Ini menunjukkan
kontrak Syariah merupakan antara elemen terpenting dalam pembangunan
sistem teras perbankan Islam dan kefungsian tersebut membezakannya
dengan sistem teras perbankan konvensional. Maka kajian ini akan meneliti
pendekatan pembangunan sistem teras perbankan Islam sedia ada yang telah
diamalkan oleh vendor-vendor lain selain melihat kedudukan kontrak Syariah
dalam sistem teras perbankan Islam sedia ada.

Ujian penerimaan pengguna ke atas HICORE melibatkan tiga produk yang
telah dihasilkan iaitu akaun simpanan berasaskan wadi’ah, akaun pelaburan
berasaskan mudarabah dan produk pembiayaan berasaskan bay ’bithamin djil.
Oleh kerana kajian terdahulu berkaitan HICORE tidak memberi huraian lanjut
berkenaan keperluan-keperluan Syariah yang menjadi parameter di dalamnya,
maka pemilihan terhadap lima kontrak Syariah perlu dibuat berdasarkan
kajian-kajian terdahulu yang membincangkan tentang kontrak-kontrak Syariah
dalam industri perbankan Islam supaya kajian ini lebih berfokus dan signifikan
dari sudut menjelaskan metodologi penghasilan keperluan-keperluan Syariah
sebagai parameter dalam sistem teras perbankan.

Beberapa pengkaji terdahulu seperti Adnan Trakic dan Hanifah Haydar Ali
Tajuddin (2012), Mahsuri Mustaffa (2014), Mohd Herwan Sukri Mohammad
Hussin dan Mohd Hawari Mohammad Hussin (2015) dan Aznan Hasan (2011)
mengupas secara terperinci berkaitan kontrak Syariah dan aplikasinya dalam
industri perbankan Islam. Adnan Trakic dan Hanifah Haydar Ali Tajuddin
(2012) telah mengumpulkan beberapa kajian terdahulu daripada pengkaji-
pengkaji lain yang menyentuh pelbagai aspek perbankan dan kewangan
Islam antaranya berkaitan sejarah perbankan Islam, produk perbankan Islam,
sistem kewangan Islam, kerangka undang-undang kewangan Islam, resolusi
pertikaian kewangan Islam, tadbir urus korporat dan pelbagai lagi. Mahsuri
Mustaffa (2014) pula menjelaskan bagaimana kemudahan pembiayaan
Islam distrukturkan dengan kontrak-kontrak Syariah. Aznan Hasan (2011)
membekalkan informasi berkaitan prinsip asas Syariah dalam kewangan Islam
yang merangkumi sumber Syariah dan figh, proses ijtihad, teori umum kontrak
muamalat dan kontrak Syariah.

Manakala penulisan Mohd Herwan Sukri Mohammad Hussin dan Mohd
Hawari Mohammad Hussin (2015) hampir sama seperti Aznan Hasan (2011)
dengan tambahan kupasan kes-kes mahkamah berkaitan kontrak Syariah,
kedudukan Majlis Penasihat Syariah Bank Negara Malaysia dan beberapa
kes bidangkuasa. Kajian-kajian terdahulu tersebut menunjukkan pengkaji
menjadikan beberapa kontrak Syariah sebagai salah satu tema kajian mereka.

Antara kontrak syariah yang dijadikan tema kajian atau sub-topik kajian
mereka seperti murabahah (termasuk bay’bithamin ajil dan tawarrug), ijarah,
qard, musharakah dan mudarabah. Oleh sebab itu, penulis telah mengumpul
beberapa kajian terdahulu berkaitan kontrak-kontrak Syariah tersebut.

Kebanyakan kajian terdahulu menjadikan murabahah dan tawarruqg sebagai
subjek kajian. Ini kerana industri perbankan Islam masa kini khususnya di
Malaysia lebih cenderung untuk mengeluarkan produk berasaskan murabahah
atau tawarruq termasuklah bay’ bithamin djil (selepas ini ditulis ‘BBA’).
Malah, terdapat juga kajian terdahulu yang mengambil pendekatan analisis
perlombongan teks (fext mining) sumber nas al-Quran dan hadis untuk
menghasilkan proses transaksi kontrak murabahah bagi menjawab persoalan
kajian berkaitan adakah proses transaksi kontrak murdbahah sedia ada
mengikut ajaran Islam (Munir Majdalawieh, Farhi Marir dan Issam Tiemsani,
2017).

Tumpuan industri perbankan Islam terhadap kontrak fawarrug telah
membawa kepada inovasi baharu seperti yang dilakukan oleh Sedania Capital
dengan memperkenalkan kredit panggilan (airtime) sebagai komoditi untuk
diperdagangkan bagi pembiayaan peribadi berasaskan kontrak komoditi
murabahah (Siti Aishah Kasmon dan Kamaruzaman Noordin, 2015) dan
kajian berkaitan kontrak emas murabahah (Rifki Ismal, 2014). Sorotan literatur
berkaitan kontrak fawarrug sebelum tahun 2011 mendapati kebanyakan
pengkaji terdahulu menumpukan aspek teori dan kurang menumpukan aspek
aplikasi sedangkan risiko ketidakpatuhan Syariah dapat dikesan melalui
aplikasi praktikalnya (Asmak Ab Rahman, Shamsiah Mohammad dan
Iman Mohd Salleh, 2010; Nasrun Mohamad dan Asmak Ab Rahman, 2014;
Muhammad Ali Shaikh, 2011).

Risiko ketidakpatuhan Syariah boleh berlaku sama ada dari sudut Syariah
seperti kontrak Syariah yang digunapakai (Rafidah Mohd Azli et al., 2012;
Kilian Balz, 2004) atau dari sudut operasi perbankan (Mezbah Uddin Ahmed,
Ruslan Sabirzyanov dan Romzie Rosman, 2012), dan memberi kesan ke
atas pendapatan institusi perbankan (Saiful Azhar Rosly, Muhammad Arzim
Naim dan Ahcene Lahsasna, 2017). Maka untuk menangani risiko tersebut,
dokumentasi perundangan kontrak Syariah perlu menjamin kesaksamaan
kepada pelanggan, keselarian dengan perundangan negara, kesesuaian
dengan amalan praktikal perbankan dan ketepatan ciri-ciri produk (Permata
Waulandari et al., 2016). Gagal menangani risiko ini akan membawa kepada
persepsi negatif pengguna seperti produk perbankan Islam mabhal, tidak adil
dan membebankan (Dzuljastri Abdul Razak dan Fauziah Md Taib, 2017).
Oleh sebab itu, institusi perbankan Islam telah melakukan pelbagai inisiatif

untuk mempercepatkan proses tawarrug dengan meminimumkan penglibatan
pelanggan seperti mengelak kekerapan pelanggan datang ke cawangan untuk
menyerahkan tandatangan persetujuan bagi pembelian aset komoditi yang
didagangkan (Bank Nizwa, 2014).

Perdebatan sama ada kontrak ijarah dikategorikan sebagai operating
lease atau finance lease adalah antara isu awal berkaitan kontrak Syariah
tersebut. [su tersebut timbul apabila Standard Perakaunan Antarabangsa (IAS)
memperkenalkan IAS-17 yang mengkategorikan kontrak ijarah sebagai finance
lease dan AAOIFI pula menetapkan melalui FAS-8 sebagai operating lease
dengan beberapa syarat (Namrata Gupta, 2015). Selain daripada isu tersebut,
pengkaji terdahulu menemui beberapa masalah yang dihadapi kontrak ijarah
antaranya berkaitan bayaran pendahuluan (down payment) dalam pembiayaan
kereta berasaskan kontrak ijarah muntahiyyah bittamlik dan isu wa 'dan (Md.
Faruk Abdullah dan Asmak Ab Rahman, 2015; Fahad Zafar, 2012). Sebagai
contoh kajian kes dalam isu bayaran pendahuluan, pengguna menawarkan
untuk membayar bayaran pendahuluan sebanyak 80% daripada jumlah
pembiayaan. Implikasinya, apabila pengguna tersebut enggan meneruskan
kontrak, maka keseluruhan bayaran pendahuluan perlu dipulangkan kepada
pengguna tersebut sebagaimana diputuskan oleh penasihat Syariah. Kejadian
sebegini dapat diatasi jika pengurusan risiko Syariah diperkemas. Sebagai
contoh, inisiatif memperkenalkan konsep wa’ad dalam pengurusan risiko
Syariah bagi isu tersebut dan inisiatif tersebut memenuhi tuntutan objektif
Syariah (Nurdianawati Irwani Abdullah, 2010).

M. Kabir Hassan dan Sirajo Aliyu (2018) merumuskan bahawa kajian
empirikal terdahulu yang memfokuskan terhadap amalan perbankan telah
mendapati institusi perbankan Islam beralih arah daripada model perkongsian
untung dan rugi kepada kontrak berasaskan sewa dan jual beli. Tidak hairanlah
wujudnya inovasi kontrak Syariah seperti mushdarakah mutandqisah. Nur
Nasuha Sabar Abdullah dan Mohd Zaidi Daud (2021) menjelaskan terdapat
beberapa isu perundangan berkaitan aplikasi musharakah mutanagisah dalam
produk pembiayaan perumahan yang ditawarkan oleh institusi perbankan
di Malaysia. Antara isu perundangan adalah ketiadaan peruntukan undang-
undang atau garispanduan khusus berkaitan musharakah mutanagisah.
Tumpuan terhadap aplikasi musharakah mutanagisah terutama dalam
pembiayaan perumahan telah membawa kepada pengenalan indeks kadar sewa
(RR-I). Pengenalan RR-I memudahkan pengiraan dan aplikasi musharakah
mutandagisah dalam pembiayaan perumahan (Rosylin Mohd Yusof et al.,
2016).

Selain itu, kontrak musharakah mutanagisah sering dianggap sebagai
alternatif kepada kontrak BBA atas alasan lebih menepati prinsip Syariah
(Edib Smolo dan M. Kabir Hassan, 2011). Namun ada juga kajian terdahulu
yang mendapati secara substantifnya kontrak musharakah mutandaqisah
adalah kontrak BBA (Aghilasse Kashi dan Azhar Mohamad, 2017). Perbezaan
pandangan ini berlaku disebabkan oleh kerangka undang-undang dan amalan
perbankan sedia ada yang membawa kepada isu hiyal (helah). Hiyal yang
terbina melalui kerangka undang-undang yang mengawal risiko operasi dalam
kontrak musharakah mutanagisah membolehkan kontrak Syariah tersebut
ditawarkan dalam industri perbankan di Malaysia khususnya. Ehasnullah Agha
Syed dan Mustafa Omar (2017) berpandangan hiyal dibenarkan dalam Islam
selagi menepati lima konsep iaitu bertepatan dengan objektif Syariah, tidak
bercanggah dengan tujuan Pencipta (qasd al-Syari’), sebagai wasilah kepada
objektif Syariah, maslahah yang diiktiraf Syariah dan bersifat peraturan
sementara (rukhas).

Terdapat juga kajian terdahulu yang menyentuh berkenaan struktur
pembiayaan berasaskan mudarabah (Ahmet Suayb Gundogdu, 2016). Kajian
tersebut memperkenalkan struktur alternatif terhadap kontrak murabahah yang
digunakan untuk pemfaktoran (factoring) kepada struktur mudarabah bersama
wakalah bagi transaksi eksport ke negara OIC. Kepentingan kontrak Syariah
berasaskan ekuiti ini diakui sebagai instrumen pengukuhan ekonomi Islam
(Nico P. Swartz, 2012) dan menjamin kesaksamaan dalam edaran kekayaan
serta menangani isu kemiskinan (Nico P. Swartz, 2009). Namun kepentingan
tersebut dari sudut praktikal mengalami beberapa cabaran seperti sikap negatif
institusi perbankan terhadap idea tersebut, kekurangan infrastruktur dan
keengganan pemain industri perbankan Islam untuk melaksanakan sepenuhnya
mengikut prinsip kontrak Syariah (Rasem N. Kayed, 2012).

Kajian terdahulu yang menyentuh aspek produk deposit simpanan telah
menjadikan kontrak gard dan tawarrug sebagai subjek kajian (Mohammad
Abdullah, 2015; Mohammad Omar Farooq, 2011; Abdul Ghafar Ismail, Nik
Abdul Rahim Nik Abdul Ghani dan Mat Nor Mat Zain, 2016; Rifki Ismal,
2013) dan kontrak mudarabah pula dijadikan subjek kajian bagi produk
deposit pelaburan (Wasim K. AlShattarat dan Muhannad A. Atmeh, 2016;
Saiful Anwar et al., 2016; Abdou Diaw dan Abdoulaye Mbow, 2011; Saiful
Azhar Rosly dan Mohammad Ashadi Mohd. Zaini, 2008). Instrumen deposit
pelaburan merupakan instrumen yang berisiko tinggi buat perbankan Islam
(Hichem Hamza dan Zied Saadaoui, 2013). Terdapat beberapa keadaan di
mana instrumen deposit simpanan diaplikasi seperti pelaburan. Sebagai
contoh kajian terdahulu tentang Sijil Simpanan Premium oleh BSN yang
mendapati aplikasi kontrak wadi’ah telah bertukar menjadi gard kerana BSN

menggunakan deposit tersebut bagi tujuan pelaburan. Ada pengkaji terdahulu
berpandangan isu tersebut boleh diselesaikan jika kontrak mudarabah
diaplikasi dalam produk tersebut (Mohd. Fuad Md. Sawari, Razi Hassan dan
Md. Faruk Abdullah, 2011).

Berdasarkan kajian terdahulu berkaitan kontrak Syariah, isu-isu berkaitan
kontrak tawarrug, ijarah, musharakah, mudarabah dan gard telah banyak
disentuh oleh pengkaji terdahulu. Oleh kerana kebanyakan sistem teras
perbankan sedia ada dibangunkan sebelum penggubalan Akta Perkhidmatan
Kewangan Islam 2013, maka kajian ini akan meneliti amalan pembangunan
sistem teras perbankan Islam sedia ada melalui kedudukan kontrak Syariah
dalam sistem teras perbankan Islam sedia ada dan pendekatan yang diambil
vendor dalam membangunkan sistem teras perbankan Islam. Apatah lagi
sebelumpenerbitan polisi dokumen kontrak Syariah oleh Bank Negara Malaysia,
isu piawai prosedur perbankan Islam yang tak konsisten antara institusi-
institusi perbankan Islam merupakan salah satu cabaran mempiawaikan sistem
perbankan Islam itu sendiri. Kesannya, institusi perbankan Islam mencari
sistem teras perbankan konvensional yang boleh diubah kerana industri
perbankan konvensional sudah sedia terpiawai (Bank Nizwa, 2014: 106).
Maka, kajian ini melihat terdapat keperluan untuk menjadikan kajian ini lebih
berfokus melalui pemilihan lima kontrak Syariah yang telah banyak dikaji
pengkaji terdahulu untuk menambah kajian berkaitan penghasilan parameter
keperluan kontrak Syariah dalam sistem teras perbankan.

ETIKA-PERUNDANGAN ISLAM

Sebagaimana telah dijelaskan tentang kajian terdahulu berkaitan HiCORE,
kajian tersebut merupakan antara kajian terawal yang mengkaji pembangunan
sistem teras perbankan Islam secara holistik termasuklah mengambil kira
rujukan parameter prinsip Syariah berpandukan al-Quran, sunnah, giyas, ijma’
serta rujukan-rujukan lain yang muktabar. Malah salah satu respons positif yang
diterima ketika ujian penerimaan pengguna dijalankan melibatkan 15 pegawai
institusi-institusi perbankan Islam di Malaysia adalah kemampuan HiCORE
menunjukkan sumber dalil, hukum-hukum dan syarat-syarat berkaitan
kontrak Syariah. Walaupun kajian tersebut tidak secara jelas menyatakan
tentang objektif Syariah, namun kefungsian yang disebutkan serta aspirasi
di sebalik pembangunan HiCORE yang menyahut saranan sistem perbankan
bebas faedah dapat difahami sebagai inisiatif untuk memelihara kemaslahatan
magqasid hifz al-mal yang melibatkan transaksi perbankan Islam.

Terdapat juga pengkaji-pengkaji terdahulu yang menjelaskan tentang
kepentingan nilai etika Islam dalam kejuruteraan perisian (Shihab A.
Hameed, 2008) dan dalam menangani isu berkaitan teknologi maklumat
(Salam Abdallah, 2010). Bukan sahaja pembangunan sistem teras perbankan
mudah alih (Insu Song dan John Vong, 2013), malah pengkaji terdahulu
menyentuh tentang pembangunan sistem e-Lelong (e-Auction) patuh Syariah
(Suriati Jamalludin et al., 2011). Melalui topik etika Islam sebagai subjek
kajian, pengkaji terdahulu telah menghasilkan kajian teknologi berkaitan
fatwa. Kajian terdahulu berkaitan fatwa memfokuskan kepada pengesanan
ketidakselarian fatwa yang dikeluarkan dan lapisan jaringan keselamatan
bagi pengurusan e-fatwa (Jameela Al Otaibi et al., 2015; Eyad S. Tagieddin
dan Yarub A. Wahsheh, 2016). Malah, kajian terdahulu turut menyentuh
pembangunan ontologi perbankan Islam bagi membantu pengguna perbankan
Islam membuat keputusan (Ahmad Shaharudin Abdul Latiff, Haryani Haron
dan Muthukkaruppan Annamalai, 2016).

Pendekatan cendekiawan Islam terdahulu dalam membahaskan tentang
magqasid al-Shari‘ah secara umumnya boleh dibahagi kepada dua bentuk
pendekatan iaitu perbahasan ilmu usil figh (al-Zuhaili, 2006; Ibn Farhiin,
2003; al-Amidi, 2003; al-Isnaw1, t.t.; al-Ghazzali, 1971; Ibn ‘Abd al-Salam,
2000; al-Namlah, 1996; al-Shawkani, 2000; al-Buti, t.t.; al-Ghazzali, t.t.;
al-Jizani, 1996) dan perbahasan magqasid al-Shari‘ah secara mandiri (al-
Shatibi, 2004; al-Fast, 1993; al-Raistini, 1995; al-Yiibi, 1998; Ziyad Ahmad
Thmidan, 2004; Ibn ‘Ashiir, 2004). Kebanyakan perbahasan berkaitan objektif
Syariah melalui pendekatan perbahasan usiil figh lebih berkisar kepada topik
qiyas, maslahah, al-‘illah, al-munasabah, ta’lil al-hukm dan seumpamanya.
Manakala perbahasan magdasid al-Shari‘ah secara mandiri memperluaskan
perbahasan dalam cakupan wusiil figh kepada teori wasilah, mukammilah dan
pentarjihan maslahah-mafsadah.

Kajian-kajian kontemporari berkaitan objektif Syariah boleh dibahagikan
kepada lima tema iaitu objektif Syariah dalam ekonomi Islam, objektif
Syariah dalam perbankan Islam, objektif Syariah dalam kewangan Islam,
objektif Syariah dalam produk pembiayaan Islam dan objektif Syariah dalam
pembangunan ekonomi. Namun, masih terdapat beberapa bidang yang kurang
diberi perhatian dalam perbahasan objektif Syariah seperti pengurusan dan
pembentukan kekayaan, perbelanjaan kekayaan, keselamatan sosioekonomi,
pengurusan risiko, tadbir urus korporat, pengurusan polisi, pembangunan
sumber manusia, pengharaman 7iba@, perkongsian untung dan rugi dan lain-lain
(Akilu Aliyu Shinkafi dan Nor Aini Ali, 2017). Antara subjek kajian terdahulu
berkaitan objektif Syariah dalam perbankan Islam adalah berkaitan dengan

310



Keperluan Pembangunan Sistem Teras Perbankan Berasaskan Kontrak Syariah di Malaysia

pemain industri kewangan Islam (Patricia Sloane-White, 2011), pengguna
Muslim (Hanudin Amin, Abdul-Rahim Abdul-Rahman dan Dzuljastri Abdul
Razak, 2014) atau ke atas wang fiat dan dinar emas (Ahamed Kameel Mydin
Meera dan Moussa Larbani, 2006 & 2006a) selain pelbagai lagi kajian yang
boleh dibahagikan kepada tiga tema utama iaitu objektif perbankan Islam,
kepatuhan Syariah dan objektif Syariah dalam perbankan Islam.

Bagi tema objektif perbankan Islam, Rose Abdullah dan Abdul Ghafar
Ismail (2014) berpandangan perbankan Islam mempunyai akidah tauhid
yang membezakannya dengan perbankan konvensional, dan kesemua produk
perbankan Islam perlu memenuhi tuntutan objektif Syariah. Ini berpandukan
metodologi tawhidi yang membawa kepada perbahasan maslahah melangkaui
interpretasi maqasid al-Shari‘ah yang terhad dalam mud 'malah masa kini
(Masudul Alam Choudhury, 2015). Malah, perbankan Islam juga perlu
menegakkan objektif sosial dan menawarkan nilai-nilai Islam kepada pekerja,
pengguna dan orang awam (Asyraf Wajdi Dusuki, 2008). Oleh sebab itu
peranan perbankan Islam tidak boleh hanya tertumpu kepada kepatuhan
Syariah dari segi bentuk perundangan (legal form) semata-mata dan tidak
terlampau mengejar keuntungan (Abbas J. Ali, Abdulrahman al-Aali dan
Abdullah al-Owaihan, 2013; Zulkifli Hasan, 2016; Hadenan Towpek dan
Joni Tamkin Borhan, 2006). Tema ini disokong melalui kajian terdahulu yang
menyentuh aspek kepatuhan Syariah dalam institusi perbankan Islam seperti
kajian terhadap pembiayaan mikro dan forex (Md. Mahmudul Alam, Salwana
Hassan dan Jamaliah Said, 2015; ldus Rafikov dan Buerhan Saiti, 2017).

Pengkaji terdahulu telah mencadangkan bahawa terdapat empat parameter
untuk menentukan suatu produk itu patuh Syariah atau sebaliknya iaitu akad,
objektif Syariah, laporan kewangan dan dokumentasi perundangan (Saiful
Azhar Rosly, 2010). Pengkaji terdahulu berpandangan bahawa istilah kontrak
Syariah yang digunakan sekarang tidak mampunyai apa-apa makna melainkan
sekadar untuk membezakan ciri-ciri unik setiap kontrak Syariah. Pengkaji
terdahulu tersebut memfokuskan kontrak musamma dalam kajiannya untuk
menentukan inovasi kontrak Syariah baharu tidak bercanggah dengan objektif
Syariah (Ahmad Sufyan Che Abdullah, 2011). Idea untuk menjadikan kontrak
Syariah sebagai asas kepatuhan Syariah turut selari dengan idea sistem
ekonomi Islam sebagai homo Islamicus melalui pengenalan polisi awam
berasaskan Syariah (Mohd Mahyudi, 2015).

Untuk mengetahui objektif Syariah dalam perbankan Islam, maka adalah
penting untuk menganalisis teori al-Ghazali berkaitan objektif Syariah (Faruq
Salami Suzaiy, 2012). Melalui teori penjagaan lima perkara daruriyyat, pengkaji
terdahulu menjelaskan terdapat tiga objektif Syariah dalam industri perbankan

Islam iaitu edaran kekayaan (circulation of wealth), saksama (fair) serta telus
dari sudut amalan kewangan dan adil di peringkat mikro dan makro (Mohamad
Akram Laldin dan Hafas Furqani, 2013). Malah pengkaji terdahulu mendapati
pembayaran zakat semata-mata tidak mencukupi untuk edaran kekayaan
secara saksama. Kajian tersebut menjelaskan instrumen sekuriti seperti sukuk
yang menjadikan kontrak Syariah sebagai asas strukturnya adalah instrumen
yang lebih baik bagi tujuan edaran kekayaan (Ahmad Asad Ibrahim, Radwan
Jamal Elatrash dan Mohammad Omar Farooq, 2014). Siti Hajar Roslan, Mohd
Hafiz Jamaluddin dan Ahmad Hidayat Buang juga mengkritik penggunaan
maslahah dalam penerbitan polisi dokumen ijarah, Bank Negara Malaysia.
Kajian tersebut menjelaskan kewajaran para pengkaji untuk menentukan
konsep maslahah paling hampir dengan kehendak Syarak secara kolektif (Siti
Hajar Roslan, Mohd Hafiz Jamaluddin dan Ahmad Hidayat Buang, 2019).
Kritikan kajian-kajian tersebut menunjukkan perbincangan maslahah tidak
dapat dielakkan dalam kajian berkaitan objektif Syariah.

Berdasarkan kajian terdahulu berkaitan etika-perundangan Islam atau
maqasid al-Shart‘ah, pengkaji terdahulu telah meluaskan perbincangan
tentang objektif Syariah ke dalam bidang teknologi dan perbankan
Islam. Sistem teras perbankan juga merupakan teknologi perbankan yang
memudahkan penggunanya untuk merekod dan menyelia transaksi perbankan
harian. Justeru, kajian ini dilasanakan untuk menganalisis kemampuan sistem
teras perbankan berasaskan kontrak Syariah mencapai objektif Syariah dalam
perbankan Islam. Kajian ini melihat terdapat keperluan untuk menambah
kajian empirikal berkaitan sistem teras perbankan Islam dan interaksinya
dengan maqasid al-Shari‘ah.

TEKNOLOGI BLOK RANTAI DAN KONTRAK PINTAR

Sebagaimana telah dijelaskan tentang kajian terdahulu berkaitan HICORE,
kajian tersebut merupakan antara kajian terawal yang mengkaji pembangunan
sistem teras perbankan Islam berasaskan parameter. Kajian tersebut juga
menjelaskan HiCORE dibangunkan secara rekaan terbuka atau modular.
Dalam erti kata lain HICORE mudah untuk diintegarasi dengan sistem teras
perbankan legasi atau diintegrasi dengan teknologi yang terkini yang dapat
memperkemaskan kefungsiannya. Maka kajian ini optimis bahawa kefungsian
sistem teras perbankan yang dibangunkan berasaskan kontrak Syariah dapat
diperkemaskan dengan teknologi kewangan terkini. Realiti industri perbankan
pada hari ini memperlihatkan banyak institusi perbankan mula mengaplikasikan
teknologi kewangan terkini bagi menyelia aktiviti rutin perbankannya. Antara
teknologi kewangan terkini yang mendapat perhatian institusi kewangan

adalah blok rantai kerana teknologi tersebut mampu menjimatkan perbelanjaan
kos operasi berbanding teknologi lain seperti mesin ATM (Luisanna Cocco,
Andrea Pinna dan Michele Marchesi, 2017).

Blok rantai adalah turutan nombor digital yang dikodkan dalam perisian
melalui penghasilan blok-blok yang saling berhubung (Qassim Nasir et al.,
2018) untuk membenarkan pemindahan dan penyimpanan data secara selamat
(Yue Hao et al., 2018), mempamerkan transaksi pengguna (Malcolm Campbell-
Verduyn, 2018), pengenalpastian dan pengauditan (Dhiren Patel, Jay Bothra
dan Vasudev Patel, 2017) melalui mekanisma konsensus (Ye Guo dan Chen
Liang, 2016; Steve Huckle dan Martin White, 2017) terhadap data tranksaksi
yang mempunyai cop masa (time-stamped) dan tanda kriptografi (Merlinda
Andoni et al., 2019) tanpa melibatkan pihak perantara (Varun Deshpande,
Hakim Badis dan Laurent George, 2018). Secara mudahnya, blok rantai
merupakan turutan rantaian blok-blok yang mana setiap blok mengandungi
informasi dan rekod transaksi (Shiyong Yin et al., 2018).

Pengkaji terdahulu menyenaraikan sebanyak sembilan kelebihan teknologi
blok rantai antaranya mengurangkan risiko pihak ketiga (counterparty risk),
kebebasan pengguna, data yang berkualiti tinggi, kurang serangan siber kerana
tiada pemusatan data pada satu tempat, proses yang berintegriti, telus, ekosistem
yang mudah, transaksi yang pantas dan kos transaksi yang rendah (Dhiren
Patel, Jay Bothra dan Vasudev Patel, 2017; Nata Goderdzishvili, Eka Gordadze
dan Nikoloz Gagnidze, 2018; Siyuan Han, Zihuan Xu dan Lei Chen, 2018;
Jose Parra Moyano dan Omri Ross, 2017). Berdasarkan kelebihan-kelebihan
tersebut, maka teknologi blok rantai diaplikasi dalam industri yang pelbagai
seperti kesihatan, kewangan, teknologi dan seumpamanya (Huawei Zhao et al.,
2017). Malah teknologi ini bertindak seperti alat penguatkuasaan dari aspek
pemetraian kontrak yang mana secara tradisionalnya menggunakan konsep
mengikat dari sudut undang-undang (Pierluigi Cuccuru, 2017). Sungguhpun
begitu, terdapat juga pengkaji terdahulu yang menemui kekurangan teknologi
blok rantai dari aspek keselamatan penghantaran mesej (secure messaging)
berbanding teknologi sedia ada (Adam Brinckman et al., 2017). Ada juga yang
membangkitkan kebimbangan dari sudut tadbir urus dan penyeludupan wang
(Ying-Ying Hsieh, Jean-Philippe (JP) Vergne dan Sha Wang, 2018; Malcolm
Campbell-Verduyn dan Marcel Goguen, 2018; Kai Jia dan Falin Zhang, 2018).
Kebimbangan tersebut terhasil daripada beberapa kes peras ugut dalam talian
(ransomware) berkaitan bitcoin seperti kes Silk Road, MtGox, Cryptolocker,
DD4BC dan pelbagai lagi (Francesca Musiani, Alexandre Mallard dan Cécile
M¢éadel, 2018; Hiroki Kuzuno dan Christian Karam, 2017; Peter Yeoh, 2017).

Pada awalnya, teknologi blok rantai diperkenalkan bagi menyelesaikan
masalah perbelanjaan berulang (double spending) dalam struktur bitcoin.
Walaupun begitu, teknologi blok rantai tidak memerlukan struktur bitcoin
untuk berfungsi, malah boleh mempunyai struktur tersendiri (Konstantinos
Christidis dan Michael Devetsikiotis, 2016). Fungsi blok rantai adalah
bergantung kepada bentuk dan jenis rekaan sistem dan membenarkan
setiap pengguna yang mempunyai akses untuk mengesahkan transaksi yang
dilakukan (Merlinda Andoni et al., 2019; David Meijer dan Jolien Ubacht,
2018). Fungsinya kini telah berevolusi daripada sekadar sebagai alat kepada
harta digital kepada interaksi kompleks seperti kontrak pintar dan seterusnya
ke aspek tadbir urus (Chris Elsden et al., 2018).

Pengkaji terdahulu telah menjelaskan ciri-ciri yang terdapat dalam
teknologi blok rantai. Secara asasnya, teknologi ini mempunyai rantaian
blok-blok (Luisanna Cocco, Andrea Pinna dan Michele Marchesi, 2017),
mekanisme konsensus (Konstantinos Christidis dan Michael Devetsikiotis,
2016; Merlinda Andoni et al., 2019; Yue Hao et al., 2018), fork atau blok yang
tidak mempunyai sambungan blok-blok yang lain (Konstantinos Christidis
dan Michael Devetsikiotis, 2016: 2293), hash atau susunan nombor atau huruf
yang mewakili data bagi setiap blok (Adam Brinckman et al., 2017; Seong-
Kyu Kim, Ung-Mo Kim dan Jun-Ho Huh, 2019; Merlinda Andoni et al., 2019),
merkle tree atau rangkaian hash dan blok-blok (Dhiren Patel, Jay Bothra dan
Vasudev Patel, 2017) dan nod yang berperanan sebagai titik kemasukan data
antara blok-blok (Konstantinos Christidis dan Michael Devetsikiotis, 2016:
2293).

Adam Brinckman et al. (2017) pula menjelaskan bahawa teknologi blok
rantai adalah sesuai bagi aplikasi perkongsian data jika mempunyai ciri-ciri
perkongsian selamat (secure sharing) dan kontrak pintar (smart contract). Ciri-
ciri yang dijelaskan oleh Adam Brinckman et al. (2017) tersebut mempunyai
persamaan dengan aktiviti harian perbankan. Oleh sebab itu pengkaji terdahulu
melihat industri kewangan dan perbankan sebagai industri yang paling
sesuai untuk menggunakan teknologi blok rantai (Pierluigi Cuccuru, 2017).
Kesesuaian teknologi blok rantai dalam sektor kewangan juga bergantung
kepada bentuk akses yang digunakan kerana akses awam akan menjadikan
banyak data-data sensitif terdedah kepada kebocoran tanpa kawalan (Ye Guo
dan Chen Liang, 2016).

Teknologi blok rantai boleh dibahagikan dua bentuk akses iaitu akses
terbuka dan akses terhad. Akses terbuka bermaksud sesiapa sahaja boleh
bertransaksi dalam jaringan teknologi blok rantai tersebut, manakala akses
terhad pula merujuk kepada akses yang dikawal oleh satu pihak sama ada

teknologi blok rantai itu berbentuk persendirian (private) atau berkumpulan
(consortium/permissioned) (Seong-Kyu Kim, Ung-Mo Kim dan Jun-Ho Huh,
2019; Qassim Nasir et al., 2018; Harald Vranken, 2017; Pierluigi Cuccuru,
2017; Yue Hao et al., 2018; Peter Yeoh, 2017; Adam Brinckman et al, 2017).
Kajian terdahulu bukan sahaja memberi fokus terhadap teori teknologi blok
rantai, malah turut menjadikan aplikasi-aplikasi yang menggunakan teknologi
blok rantai sebagai sumber kajian.

Antara aplikasi-aplikasi yang dijadikan sumber kajian terdahulu adalah
Bitcoin, Bitcore, Blockchain Explorer, Blockcypher, Cello, ChromaWay,
Enigma, Ethereum, Hyperledger Fabric, Iroha, Monax dan pelbagai lagi
(Adam Brinckman et al, 2017; Merve Can Kus Khalilov dan Albert Levi, 2018;
Qassim Nasir et al., 2018; Francesco Parino, Mariano G. Beir6 dan Laetitia
Gauvin, 2018; Moritz Hiitten dan Matthias Thiemann, 2018). Chris Elsden et
al. (2018) menyenaraikan tujuh bentuk aplikasi yang menggunakan teknologi
blok rantai iaitu infrastruktur teknologi maklumat, matawang, perkhidmatan
kewangan, perkhidmatan pembuktian, hartanah dan pemilikan, pengurusan
identiti dan tadbir urus. Dari persepektif aplikasi kewangan, terdapat tiga
fungsi asas teknologi blok rantai yang digunakan iaitu pemindahan nilai
(value), pemindahan hak (rights) dan rekod proses atau kontrak (Dhiren Patel,
Jay Bothra dan Vasudev Patel, 2017).

Berdasarkan kajian terdahulu berkaitan teknologi kewangan terkini,
teknologi seperti blok rantai dan kontrak pintar mempunyai potensi tersendiri
untuk memperkemaskan kefungsian sistem teras perbankan berasaskan kontrak
Syariah. Malah, kajian berkaitan kontrak pintar yang dilengkapi parameter
keperluan-keperluan Syariah bukanlah perkara baru. Suhaidi Abu Hasan et
al. (2021) menjelaskan objektif kajiannya adalah untuk membina keperluan
Syariah kontrak pintar bagi meningkatkan pemilikan rumah untuk golongan
B40. Maka, kajian ini melihat terdapat keperluan untuk menjelaskan cara
pengoperasian kontrak Syariah dalam sistem teras perbankan, serta menilai
kemampuan teknologi kewangan terkini yang mampu memperkemaskan lagi
kefungsiannya supaya integriti proses pematuhan Syariah dapat dikekalkan.

KESIMPULAN

Berdasarkan kajian terdahulu berkaitan sistem teras perbankan, sukar
untuk menemui kajian empirikal yang meneliti sama ada sistem teras
perbankan Islam sedia ada mampu memastikan kepatuhan Syariah dalam
produk perbankan Islam berdasarkan prinsip yang digariskan dalam Akta
Perkhidmatan Kewangan Islam 2013. Terdapat ruang yang jelas dalam

industri perbankan Islam di Malaysia sebelum dan selepas tahun 2013. Malah,
vendor-vendor yang membangunkan sistem teras perbankan Islam tidak
hanya berpusat di negara-negara Islam. Malah, kebanyakan vendor-vendor
yang membangunkan sistem teras perbankan Islam berasal dari negara-negara
bukan Islam. Ini menunjukkan amalan pembangunan sistem teras perbankan
Islam telah diterima pakai di seluruh dunia. Senario ini menunjukkan sistem
teras perbankan mempunyai peranan signifikan dalam aktiviti perbankan dan
wajar kajian ini dijalankan untuk mengintegrasikan etika-perundangan Islam
dalam pembangunan sistem teras perbankan berasaskan kontrak Syariah dan
menunjukkan perlunya kefungsian sistem teras perbankan diperkemaskan
untuk mengelakkan kejadian risiko ketidakpatuhan Syariah.

